
PİKƏ AXUNDOVANIN  VOKAL LİRİKASINA ARİF MƏLİKOV  

ƏNƏNƏLƏRİNİN  TƏSİRİ 

Xülasə. Məqalədə Arif Məlikovun  bəstəkarlıq sinfini  təmsil edən müasir 

Azərbaycan  bəstəkarlıq  məktəbinin  istedadlı  nümayəndəsi  Pikə Axundovanın   

mahnı və romanslarına  Arif Məlikovun vokal  lirikasının  təsiri  araşdırılır.  

Onun   vokal  musiqisinin  təhlili  əsasında müəlliminin  kamera-vokal  

yaradıcılığının  ideya  məzmunundan bəhrələnməsi,  bəstəkarlıq ənənələrindən  

faydalanması  aşkarlanır. Bəstəkarın Məhsəti  Gəncəvinin  və  Nüsrət 

Kəsəmənlinin sözlərinə yazdığı  romanslarının təhlili əsasında  onun Arif 

Məlikov məktəbinin davamçısı kimi  çıxış etməsi  təsdiqini tapır. 

Açar sözlər: romans, Məhsəti Gəncəvi,  humayun,  ənənə, mahnı, 

forma.  

Azərbaycan  milli bəstəkarlıq  məktəbinin  müasir gənc nəslini  təmsil 

edən Beynəlxalq  müsabiqələr və gənclər mükafatı  laureatı, Prezident 

təqaüdçüsü, Azərbaycan Bəstəkarlar  İttifaqının üzvü Pikə Axundova-Talıblı 

Arif Məlikovun bəstəkarlıq  sinfinin  nümayəndələrindən biridir. Dünya şöhrətli  

bəstəkar Arif Məlikovun  sinfində  təhsil  almaq hər bir gənc  musiqiçi  üçün  

böyük şərəfdir. Onun  yüksək  peşəkar hazırlıqlı,  müxtəlif  dəsti-xəttə və  fərdi  

yaradıcılıq  simasına malik yetirmələri hər zaman bədii ənənələri  özünəməxsus  

tərzdə  davam etdirdiklərinə  görə  seçilmişlər. 

Bunu  biz   daim  yaradıcı axtarışda  olan  Pikə Axundovanın (1984)  

yaradıcılığına  da  aid edə  bilərik. Belə ki,  həm bəstəkarlıq, həm pedaqoji, həm 

də elmi  fəaliyyətlə  məşğul olan P.Axundovanın  yaradıcılıq  simasının   

formalaşmasında  öz  müəlliminin  təsiri  əhəmiyyətli  olmuşdur. Bir  çox musiqi 

janrlarında (simfoniya,  instrumental,  xor,  konsert  və s.) yazdığı  maraqlı  

əsərləri  ilə dinləyicilərin rəğbətini qazanan P.Axundovanın mahnı və 

romansları, xüsusilə, diqqətəlayiqdir. O,  Məhsəti Gəncəvi, Ramiz Heydər, 

İlham Aslanov və başqa şairlərin şerlərinə müraciət edərək  gözəl nümunələr  

yaratmışdır.  

Pikə Axundovanın vokal lirikasında müəlliminin təsiri danılmazdır. 

Bunu  biz  bəstəkarın Məhsəti Gəncəvinin  sözlərinə “ Rəhm eylə”  və  “Könlümə 

yar oldu bu gecə  dilbər”, həmçinin, Nüsrət Kəsəmənlinin  sözlərinə “Mən, Sən, 

Dəniz”  romanslarında   aydın müşahidə edirik. 

Qeyd edək ki, bəstəkarın  Məhsəti Gəncəvinin  sözlərinə  bəstələdiyi  bu 

iki  romans  2013-cü ildə  Azərbaycan Respublikasının Prezidenti İlham 

Əliyevin  Sərəncamına  əsasən  Heydər Əliyev Fondunun  təşkilatçılığı ilə 

Məhsəti Gəncəvinin  900  illik yubileyi  münasibəti ilə əlaqədar  buraxılan CD-

də yer almışdır. Bu romanslar  Fransanın Reyms və Miluz şəhərlərində  keçirilən 

konsert proqramında da səslənərək  böyük uğur  qazanmışdır. (Bəstəkar 

P.Axundovanın əsərlərindən ibarət konsert proqramı təqdim edilib:  

https://azertag.az/xeber/Bestekar_Pike_Axundovanin_eserlerinden_ibaret_kons

ert_proqr ami_teqdim_edilib-1101748). 

Bəstəkarın “Rəhm eylə” romansında  Arif Məlikovun lirik obrazlar  

aləmi ilə əlaqənin  müəlliminin rəmzi tonallığı olan  humayun  vasitəsilə 

yaradılması  artıq  ənənəvi hala çevrilmişdir.  

Yada  salaq ki, bu lad  Arif Məlikovun əsərlərində özünəməxsus  yer  

tutur. Arif Məlikovun  yaradıcılıında  müəyyən  mərhələnin  başlanğıcını xəbər 

verən bir çox əsərləri məhz  humayun ladında bəstələnmişdir. Tədqiqatçı 

İ.V.Pazıçevanın  müşahidəsinə  görə, bu  muğamın Arif Məlikovun  musiqisində  

hər dəfə çıxış etməsi  onun  yaradıcılıq  yolunun müəyyən mərhələsini  simvolizə 

etmişdir: “...bəstəkarın  fəaliyyətinin  başlanmasını (fortepiano prelüdü, 1953),  

ilk iri həcmli formanın  yaranmasını  (“Nağıl” simfonik poeması, 1957),  ilk 

baletin yaranmasını (“Məhəbbət əfsanəsi”, 1961) (Pazıçeva, İ.,2018, s.59), o 

cümlədən, Altıncı  simfoniyasını.  Onu da  qeyd  edək  ki,  “Humayun”  

muğamının  Arif Məlikovun yaradıcılığına daxil olması  hələ onun  gənclik 

illərindən, A.Zeynallı adına Musiqi Məktəbini  tar sinfi üzrə bitirdiyi zamandan 

başlamışdır. Bu muğamı tarda  böyük ustalıqla  ifa etməsi ona uzunmüddətli  

uğur gətirmiş və sanki onun  yaradıcılıq rəmzinə çevrilmişdir. Beləliklə,  

humayun  muğamı Arif Məlikovun yaradıcılığında  rəmzi-nişan  əhəmiyyəti 

kəsb etməyə  başlayır. “Bəstəkarın  üslub aləminə daxil olan  və öz semantik  

yükünə malik humayunun  intonasiya  kompleksi  Arif Məlikovun  

yaradıcılığında  musiqi yazısının  müasir  leksikası ilə  qarşılıqlı  əlaqəyə  girərək  

nişan-rəmz əhəmiyyəti  qazanır” ( 2 , s. 59). 

Pikə Axundovanın  romansının  poetik məzmununda  ifadə olunan  

həsrət, qəm-qüssə, inciklik,  küskünlük hissləri də humayunun  dərin  kədər 

doğuran  intonasiya məzmununa adekvatdır: 

Bu göz ki   baxıb  yollarına həsrətlə 

Qoyma kor olar,  ağlayaraq  möhnətlə. 

Bir xəstə  könül ki, yalnız səni sevmiş, 

Zülfündə əsirdir onu tut  hörmətlə. 

Üç bənddən ibarət olan  şeirin əhval-ruhiyyəsinə uyğun olaraq  romansın 

forması (üç hissəli) və  musiqi materialı  təqdim olunur: 

 a(4 x.)b(4 x.)a1(4 x.)b1(4 x.)  + c (4 x.) d (10 x.) c (4x.) d (10 x.) + a2 (4 

x.)b2b2(8x.) 

                   I hissə                  +                     II hissə                    +            III hissə 

 Romans böyük instrumental girişlə  başlayır. Girişdə humayunun  

xarakter  intonasiya  məzmunu  tədricən açılır.Artıq ilk xanədə  muğamın  əsas  

dayaq pərdələri -  basda  mayə (“fa-diyez”), yuxarıda  xarakter ton (“lya”)  əsərin  

əsas  konturlarını  müəyyənləşdirir. Əvvəlcə,  səkkizxanəli  musiqi parçasında  

xarakter ton ətrafında  cərəyan edən  intonasiya  açılışı  getdikcə genişlənərək, 

ladın digər pərdələrinin də  (V və VI)  iştirakı ilə   onun  xarakter intonasiya  

kompleksini (“a-his”  artırılmış sekunda),  kadans formul oxumasını (a- gis-gis-

fis) nümayiş etdirir. 

Girişin sonrakı 12 xanəli   variant inkişaf xarakterli   mərhələsində  

meydana çıxan oktavalı faktura   emosional  təsirin  gücləndirilməsi ilə  diqqəti 

cəlb edir. Dramaturji  inkişafın zirvəsi  (Piu agitato)  girişin üçüncü inkişaf 

mərhələsinin  üzərinə düşür (10 xanə). Burada  humayunun səssırası  unison 

ifada  səslənənərək geniş registri əhatə etməsi  romansın ümumi xarakterini təyin 

edir.  

 

Nümunə № 1 

 

Üç hissəli formada olan  romansın musiqi  dilində   muğamın  

dramaturji  inkişaf prinsipi  ilə  uyğunluq müşahidə  olunur. Belə ki,  əgər  birinci  

hissənin  (Meno mosso) musiqi materialı  “fa-diyez”  mayə və  “lya” xarakter 

ton  ətrafında dolanan  qısa frazalardan  təşkil olunursa,  bundan fərqli orta 

hissənin  melodik inkişafında  (c – 4  xanə) muğamın    VI pərdəsinin (“do-

diyez”)  göstərilməsi və ona istinad  edilməsi ilə  şüştərə  keçid  baş verir.  

 

Nümunə №  2  

Bu hissənin  yalvarış,  imdad  diləyən  frazalardan ibarət növbəti   

melodik inkişaf mərhələsi (d- 10 xanə)  emosional  axını kulminasiyaya  çatdırır. 

Burada  emosional  hisslərin  ekspressiv  ifadəliliyi  və  dramatikliyi melopoetik  

bəndin  yenidən təkrarlanmasını  tələb edir. Artıq  ikinci  dəfə  təkrar zamanı  

ifada  bir qədər  səngimə,  emosiyaların cilovlanması hiss olunur  və  belə  

təmkinli  ifadə   bilavasitə  üçüncü  hissəyə  keçidi təmin edir. 

Üçüncü  hissə qısaldılmış reprizadır. Burada muğamın dramaturji  

inkişaf prinsipinə uyğun olaraq  əsas musiqi fikiri başlanğıc  nöqtəyə  dönərək  

“fa-diyez”  mayə üzərində  cəmləşir  və  humayunun   kadans-formulu  üzərində  

“mən getdim”  son frazasının  oxunması ilə  bütün  əsəri tamamlayır. 

Pikə Axundovanın  digər  “Könlümə yar oldu bu gecə dilbər” romansı 

lirik  məzmunlu   etirafdır. Məhsəti Gəncəvi  poeziyasının səmimi, sevgi dolu   

misraları  romansın  musiqi frazalarına   asanlıqla  birləşir.  

Könlümə yar oldu bu gecə dilbər 

Bu gecə sevgimi   nəvaziş eylər 

Mən bu parlaq şamı  əlimə  aldım 

Nə olar, ey gecə, gəlməsin səhər. 

 

Könlümə yar oldu bu gecə dilbər 

Yalnız gecələrdən  şikayət eylər. 

Ey gecə, kədərim olsan da,  getmə, 

Səadət də olsan, gəlmə, ey səhər. 

 

Ey dost, qəmzəndir  belə can alan, 

Saçların təptəzə, qaşların kaman. 

O çəmən  sərvinə səcdə  edənlər misraları 

Dad edər o uca  boyundan  aman. 

 

Romans  iki  bənddən  ibarətdir. Maraqlıdır  ki,  ikinci bənddə   birincinin  

həm  poetik, həm də  musiqi  materialı  olduğu  kimi  təkrar olunur. 

Bəndin  musiqi  forması  isə poetik  mətnin  hər üç bəndini  özündə  

cəmləşdirərək  üç  cümlədən ibarət  period formasında  qurulmuşdur: 

              1)     a + a1  + b + c (cəmi 8 xanə)  

               2)    a + a1 + b + c (cəmi  8 xanə) 

               3)    d + e  + f  + e + f ( cəmi 12  xanə) 

Bu cümlələrdən  ilk  ikisi eyni quruluşlu, təkrar prinsipli,  üçüncü  isə  

yekunlaşdırıcı, cəmləşdiricidir.  

Nümunə №3 

Romansın  musiqi  dili  də  poetik məzmuna  uyğun  olaraq  işıqlı, major  

tonlarındadır (G-dur).  Bütün cümlələr  tonika   (“sol”) ətrafında  gəzişərək  

kadans dönmələrlə  tamamlanır. Bununla  yanaşı,   cümlələrin  daşıdığı  

funksional vəzifədən  asılı  olaraq  onların intonasiya  məzmunu müəyyənləşir. 

Əgər təkrar prinsipli  ilk  iki cümlədə  “sol”  tonika  mərkəzi  mövqe  tutaraq,  

ona  aşağı   və  yuxarı “re”  dominanta  pərdəsi çərçivəsində  yanaşmalar 

(sıçrayışlı, ardıcıl pilləli)  üstünlük təşkil  edir,  üçüncü  cümlədə  isə   yüksək  

registrdən  ardıcıl  dairəvi  hərəkətli  intonasiyalarla  tonikaya  enən  melodik  

şəkil çıxış edir.  Bütün  bu  melopoetik  misraların,  yüksək  kulminasiya  və 

gərgin emosional  həyəcandan məhrum  vokal  xəttin  sadə harmonik  müşayiətlə  

uzlaşması haradasa  Arif Məlikovun   I vokal  silsiləsinə daxil olan  “Ya moyu  

miluyu  uvidel vo sne” (“Mən  sevgilimi  yuxumda gördüm”)  romansı ilə 

assosiasiya  doğurur.  Burada  da  A.Məlikovun  romansında  olduğu  kimi, 

fortepiano  müşayiəti  vokal partiyanın  sərbəst  quruluşu  ilə  uzlaşaraq  şəffaf,  

aydın  harmonik  faktura  yaradır. 

Pikə Axundovanın  “Mən, Sən, Dəniz”  romansında  isə  Arif Məlikovun  

bəzi romanslarının  musiqili-poeik  obrazları ilə əlaqəsi  daha  aydın özünü 

göstərir. Xüsusilə,  onun Nazim Hikmətin sözlərinə  bəstələnən  Birinci vokal 

silsilədən “Sən” və “Təəssüratlar”  romanslarının  təsiri  aydın duyulur. Bu  əlaqə  

əsasən  dəniz obrazının,  dalğalar tematikasının musiqili təcəssümü  ilə  bağlı 

olaraq  impressionizm üslub əlaməti  kimi  peyzaj təsvirinin  verilməsində  

müşahidə olunur.   

Nüsrət Kəsəmənli poeziyasının lirik səhifələrindən  biri əsasında  

bəstələnən  Pikə Axundovanın  bu romansında  romantik hisslərin  parlaq ifadəsi 

əksini tapmışdır: 

Mən, Sən, Dəniz, yenə olaq üçümüz. 

Əllərimi  gizlədim, saçının  dalğasında, 

Mən, Sən, Dəniz,  baxaq göz işlədikcə, 

Suların səhrasına  səssiz, səmirsiz. 

Romans  strukturuna, dramaturji inkişafına, melodik   tipinə və faktura  

quruluşuna  görə  A.Məlikovun  “Sən”   romansına  uyğundur. Burada  da  sadə 

üç hissəli  formada  bəstəkar  dəniz obrazının  müxtəlif  təzadlı  durumunu əks 

etdirən musiqili obrazını  canlandırır. Əsas  romantik  hisslər məhz dənizin  

emosional dalğaları  fonunda  ifadə olunur. Romansların ikisi də minor 

tonallığındadır (“Sən” e- moll, “Mən, Sən, Dəniz” isə a-moll). 

Belə ki,  hər iki romansda kənar  hissələrdə   dənizin   çox sakit, təmkinli   

dalğalarını əks etdirən müşayiətin müntəzəm çərək  akkordları  fonunda   vokal 

partiyanın  geniş, danışıq tərzli  melodik  xətti  vəhdət  təşkil edir.   

Bunun əksinə olaraq, orta  hissədə  dənizin həyəcanlı,  coşğun  xarakterini  

müşayiətin  arpeciolu  fakturası  daha  da  qabarıq əks etdirir. Burada  ekspressiya   

olduqca  güclənir, hisslər  coşur, xəyallar  qanadlanır: 

Dalğalarda  itib,  üfüqlərdə görünək, 

Endirək qaranlığı bulud-bulud, ətək-ətək, 

Sulardan ulduz dərək sübhədək 

Mən, sən, dəniz. 

Nümunə №4 

a) Arif Məlikov,  “Sən”  

 

 

b) P.Axundova, “Mən. Sən.Dəniz”

Poetik mətndən irəli  gələrək  parlaq  emosiyaların  ifadəçisi  kimi 

müşayiətin   dalğavari   passajları  çıxış edir. Bu  priyom hər iki romansın orta 

hissəsində təzadlılığı  artırır  və  eyni   bədii funksiyanı yerinə yetirir: şairin öz 

sevgilisinə  səmimi hisslərini, arzularını  çatdırır. Lakin bu, dərin xəyallar  aləmi, 

məhəbbət  alovu ilə  yanan  sevgi anları  uzun çəkmir. Dramatik kulminasiya  da  

elə “dəniz”  sözünə təsadüf edir.  

Nümunə № 5 

a) A.Məlikov  “Sən 

 

b) P.Axundova  “Mən.Sən .Dəniz” 

       Reprizanın  başlanması ilə  coşğun, emosiyalar yenidən sakit, təmkinli, 

aramlı  axıcılıqla əvəzlənir.  

P.Axundovanın  romansında   hissələr  arasında  təzadlıq    təkcə  

xarakterin dəyişkənliyi ilə deyil, həm də tonal qarşıdurma ilə də müəyyənləşir. 

Belə ki, sakit, lirik təmkinliliyi  ilə seçilən kənar  hissələrin  a-moll tonallığına  

qarşı  coşğun hisslərlə  orta hissənin cis-moll tonallığı qoyulur. Belə  uzaq tonal 

qarşıdurma  emosional-psixoloji  təzadı daha  da artırır. 

Beləliklə, Azərbaycan bəstəkarlıq məktəbinin yeni  nəslini təmsil edən   

və eyni zamanda, Arif Məlikovun  yaradıcılıq ənənələrini  davam etdirən Pikə 

Axundovanın vokal əsərləri  öz  müəlliminin  kamera-vokal yaradıcılığının  dərin 

və mənalı ideyalarından  bəhrələnən nümunələr  kimi  Azərbaycan  musiqi 

mədəniyyətini  yeni  məzmun və  forma ilə  zənginləşdirmişdir. Bu əsərlərin  hər  

biri  bəstəkarın  fərdi yaradıcılıq  üslubunun   formalaşmasında  Arif Məlikov  

ənənələrindən bacarıqla  faydalanmasını  parlaq əks etdirir.  

    Гюльтекин Гасымлы 

Влияние  традиций  Арифа  Меликова на вокальную лирику   

Пике Ахундовой                                       

Резюме 

В статье рассматривается  влияние  вокальной лирики  Арифа 

Меликова  на  песни и романсы   представителя   современной 

азербайджанской  композиторской школы, выпускника  класса 

А.Меликова  Пике Ахундовой. На основе  анализа  вокальной  музыки  

обнаруживается  связь  с  идейным содержанием вокальных сочинений ее  

педагога,   его творческими традициями. Изучая  романсы, написанные  на 

слова  Мехсети Гянджеви и Нусрата Кесеменли,   находит свое 

утверждение.   

Ключевые слова: романс, Мехсети  Гянджеви, хумаюн, традиция, 

песня, форма.  

                                                                                                Gultakin Gasimli 

The Influence of Arif Malikov`s Traditions on Pike Akhundova’s 

Vocal Lyrics 

Summary 

     The article examines the influence of Arif Melikov's vocal lyricism on the 

songs and romances of Pika Akhundova, a talented representative of the modern 

Azerbaijani compositional school, who represents Arif Melikov's composition 

class. Based on the analysis of her vocal music, it is revealed that she draws 

inspiration from her teacher's chamber-vocal creativity, benefiting from his 

compositional traditions. The analysis of the romances composed by the 

composer to the lyrics of Mahsati Ganjavi and Nusrat Kasamanli confirms that 

she continues the traditions of the Arif Melikov school. 

Key words: romance, Mehsati Ganjavi, humayun, tradition. 

